
 

Motto: Wie 'nen druim 

Jaorverslaag 

Jaorvergadering 

Op 6 juni 2012 waas ós jaorlikse Algemeine Leejevergadering. 

Tièdes dees vergadering hebbe Dick Lamboo, Jos Vullings en Rien van Heukelom eur funksie as 
respektievelik veurzitter, sikkertaris en vice-veurzitter neergelag. Umdet d’r gen kandidate ware 
veur ein bestuursfunksie, hebbe de euvergebleve bestuursleeje (Eric Martens, Thea Josten en Boy 
Kolman) ein Raod van Toezich in ’t laeve geroope um same met eur op zeuk te gaon naor nieje 
bestuursleeje.   

Bestuursleje in 2013: klik <<heej>> 

Midzomerfestijn 

Dit jaor hebbe weej op 22, 23 en 24 juni weer ’t Midzomerfestijn gehalde met dezelfde opzet as 
veurgaonde jaore. Netuurlik had de Midzomerkemissie weer gezörg veur diverse artieste. Helaas 
haet ’t weer deze kier neet meigewerk. Veural op zóndaag kwaam de raege met bakke naor onder, 
waodaor ’t neet zoeë drök waas as andere jaore. 

Jaorvergadering 

’t Is de Raod van Toezich gelök um nieje kandidate te vinde veur diverse bestuursfunksies. Um eur 
te beneume, is eine Algemeine Leejevergadering georganiseerd op 26 oktoeëber 2012. Det dees 
vergadering door de leeje as belangrièk woort ervare, lierde ós ’t groeëte aantal aanwezige, maar 
leefs 73 stumgerechtigde leeje ware aanwezig. Tièdes dees vergadering zien Marc Houwen, Bas 
Bossink, Corina Zanders en Ed Sonnemans beneump tot respektievelik veurzitter, vice-veurzitter, 
sikkertaris en bestuurslid. 

Leedjesmatinee 

In ein aafgelaaje Jeughoès met ein zièr enthousias publiek is ’t op 14 oktoeëber 2012 toch weer 
gelök um veer winnende leedjes te keeze oèt de maar leefs 10 inzendinge. Veur de sjurie en de 
minse oèt de zaal waas 't neet mekkelik um de veer beste leedjes te keeze. Van alle leedjes woort 
“Vastelaoves gek”, geschreven door Marc Houwen en gezónge daor de Wientoppers, nummer ein. 
Op de twieëde plaats kwaam "Wie ein klökske" van Margo Beijers, Vilma Houba en José Stürbl. De 
teks en de mezièk van dit leedje kwame van Margo Beijers en Tanay Croonenbroek. As derde 
eindigde ’t leedje “Ik kin d’r weer taege”, geschreve en gekomponeerd door Rick Custers en 
gezónge daor “Dreej en ‘n half tönke”. Tot slot op de veerde plaats ós eige May Anröchte met ‘t 
leedje "Wie ‘nen druim", geschreve daor May zelf en de mezièk van Jack Claessen.  

Inscheete 



Op zóndaag 11 november woort de vastelaovend op passende wies ingeschaote. Ein leuk 
programma woort veur ’t stadhoès geprissenteerd waobeej ózze vors ouk nog ein stökske van de 
prissentasie veur zien raekening moch neeme. Ouk dit waas eine gezelligen daag. 

BCL treffe 

Op zóndaag 18 november ginge we met de bus naor Baolder wao de plaatselikke 
vastelaovesvereiniging ‘De Kook’ ’t BCL-treffe organiseerde. Dit jaor waas d’r veur ’t ièrs sins jaore 
genne optóch, maar woort d’r ein geweldig programma veur alle aanwezige gebrach.  

Aaftraeje mit Joeks 

Goot Foud!, det waas ’t thema van ós Aaftraeje met Joeks dit jaor. Hoewaal de belangstelling waat 
taege veel, waas 't baeregezellig. De nieje vastelaovesceedee woort oètgereik aan ald veurzitter 
Dick Lamboo. 't Aaftraeje van Prins Frans III Klein, Adjudant Herman Noppert en Adjudant Paul 
Klein leep op rölkes en 't Trio kós door ein ièrehaag van de Karrewaansgarde de zaal oèt. Netuurlik 
woort Prins Frans III in 't kollege van Ald-Prinse opgenaome en ouk de Adjudante Herman en Paul 
woorte van herte welkóm geheite beej de Ald-Adjudante. Mede daor de geweldige optraejes dae 
aovend, kièke weej truúk op ein geslaag evenement. 

Kerskiene 

Op vriédaag 14 december waas d’r weer Kerskiene. Dit evenement is al neet mièr weg te dinke 
binne ós vereiniging en d’r kwame weer vuuël minse op aaf. Met ‘t vakkundige veurlaeze van de 
nummerkes woort d’r geregeld kien geroope en woorte de prièze, die d’r euveriges mochte zien, 
aan de diverse winnaars oètgereik. 

Prinsegala 

Zaoterdaag 5 jannewarie waas ’t intelik zoeë wièd, de nieje Hoeëgheid en zien adjudante woorte 
oètgeroope. ’s Middaags woort ’t niej trio al aan de Iéreleeje, bestuur en Raod van Elf bekint 
gemak tièdes ’t tradisionele boeremoosaete. Dao stónde zeej dan: Prins Nik I Geurts met zien 
adjudante Sjors Massa en Michiel Massa, twieë breurs die zien opgegreujd in ós eige wienrièk. Nao 
dit ‘geheime oètkómme’, ging ’t gezamelik weer truuk naor Huize Maagdenberg. In ein goodgevöld 
Huize Maagdenberg woort tièdes ein zièr gezellig PrinseGala ós niej Trio 2013 oètgerope. ’t Nieje 
trio woort veurzeen van alle regalia die d'r beej huure. De vruikes woorte in de blome gezatte en 
de äöpeningsdans kós beginne. Dit waas waal ein huuël spesjale äöpeningdans, wao zelfs ózze vors 
niks vanaaf wis. Bibian Baur zóng de sterre van d'n hemel en "El Magico" leet zien kunste weer ens 
zeen. Diana Olierook brach de zaal nao ein hoeëgtepunt. Waat ein sfeer en waat ein artieste! Fijn 
det Bibian Baur nog ein flink aantal nummers zóng samen met Five Men Out, wao duchtig op 
gedans woort. Met de hepkes van Huize Maagdenberg waas d'n aovend kómpleet. Eine zièr 
geslaagde en gezelligen aovend. 

Vlagheise – Privèresepsie 

De zóndaag nao ’t Prinsegala is tradisiegetrouw gereserveerd veur ’t Vlagheise en de Privéresepsie. 
Ónder muzikale begeleiding van Joekskepèl de Nachravers en Joekskepèl Dreej Daag Um woort de 
Wienvlag door Prins Nik I in top gehese. Veurdet weej det met champagne kóste viere, woort 
netuurlik de proclamasie veurgelaeze en de ‘lange’ liéfspreuk van ós nieje trio gebrach. Naodet de 
sleuteleuverdrach had plaatsgevónde en Ald Prins Frans III beej de Ald Prinse gallerie waas 
beejgehange, kóste we beginne aan de privéresepsie, dae euverigens ontzettend gezellig waas. 

Jeugtrio 

Op dónderdaag 10 jannewarie woort in ’t beejzien van ós trio, ’t nieje jeugtrio vanDe Wien aan 
mekaar veurgesteld. Prinses Lorena, adjudante Loes en adjudante Juul zoele dit jaor de jeug in De 



Wien as dreejspan veurgaon. De offiesjele ónthölling vónd aevel pas op vrièdaag 11 jannewarie 
plaats tièdes de JeugJoeksaovend. Vuuël jonge minse ware getuuge van de prissentasie van ’t jeug 
dreejspan van de Wien. Op zaoterdaag 20 jannewari waas waer ózze jaorlikse jeugmiddag met ein 
leuk programma veur de jeug. ‘s Aoves vanaaf 18.00 oor waas de resepsie van ’t jeugtrio dae 
steeds drökker wuurt idder jaor. Vanoèt de groeëte Wien wuurt daor dan ouk, nao idders 
tevreejenheid, al inkele jaore vuuël aandach aan bestaejt. 

Groeëte resepsie op zóndaag 20 jannewarie 

Snieëj, wind en kelt heelt vuuël minse neet taege um de biezónder sfeervolle H. Mis beej te 
woeëne in de H. Femiliekerk. De ièrste in dees kerk nao de sloèting van ós kerkske van St. Joep. 
En det beveel good! Euver d'n Intoch kinne weej kort zien, want dae waas ouk kort en det waas 
maar good ouk, maar met aevevuuël entoesiasme as andere jaore! De resepsie waas drök, zièr 
gezellig en leep ouk flink oèt. In Kefee Piet Jansen woort de stumming d'r good ingehalde door de 
Kösmuulkes en Dreej Daag Um. Waat ein fees! 

Groeëte Prónkzitting 

Vriëdaag 1 fibberwari woort in de Maaspaort de Groeëte Prónkzitting gehalde. De zaal waas weer 
ens good gevöld met gezellige en entoesiaste minse. In de door de TC moeij aangetrokke zaal, 
traoje ein keur van artieste op die gezeen de stumming in de zaal zeker de meujte waerd ware. 
Van MSN wies Prins Willem Alexander de Twieëde en van ós eige Wienleedjes wies Marleen Rutten 
oèt Hunsel! Neet te vergaete de schoeëne maedjes van Poertwa, Ziesjoem en good old Thei en 
Mary. En netuurlik as binnekómmer "Dreej Daag Um". En dan ware d'r nog de "Knómmelaers" as 
parodie op ein heerlik stökske mezièk. Jocus brach tradisiegetrouw ein bezeuk aan ós Prónkzitting 
met in eur midde netuurlik Prins Sef IV met zien adjudante Roel en Marc. Netuurlik vergaete we 
ouk neet ’t jónk talent det de buun völt alveures de zitting begint. Ein biezónder sfeervolle zitting 
wies ’t ind, mede daor ós enthousias publiek! 

Zôndaag 3 fibberwari kwame weej al vruuëg beejein veur de start van de Blièrickse daag.Zoeë-as 
altièd woort d’r ièrs ein bezeuk gebrach aan de residensie van ós trio. Vanoèt Huize Maagdenberg 
ging ’t in optoch naor de residensie van ós trio met mèziek van Span Herres. Daor woorte weej 
veurzeen van kóffie, soep, bruuëdjes en netuurlik beer. Nao inkele gezellige eurkes vertrokke weej 
met de bus richting Bliérick waor weej ós zustervereiniging de Wortelepin ginge felicitere met eur 
trio. Daonao woorte nog de trio’s van de Vaegers, de Moeraskwaakers en Boéte de Paort bezóch. 
Tössedaor hebbe weej nog ein hepke gegaete beej Huize Maagdenberg.   

Maondaag 4 fibberwari toog ’t ganse gezelschap nao ’t Vastelaovesconcert van Fortissimo. Dit 
evenement, waor de vastelaovesvereiniginge al jaore ein kleurig dekor vorme, is ein neet mier weg 
te dinke evenement wao De Wien gaer aan mei blief doon. 

Woensdaag 6 fibberwari woort in ’t Jeughoès aan de Maagdenberg weer de seniorezitting gehalde. 
Dit is ein daor en met De Wien georganiseerde evenement, wao vuuël Wienartieste eur opwachting 
make. 

Schoeëledaag 

Op vrièdaag 8 fibberwari bezóchte ´t trio en inkele raods- en bestuursleeje de crèche en inkele 
schoeële in de wièk. ‘s Aoves ging ’t gezelschap naor de letste resepsie veur de vastelaovend beej 
de Kwas, waonao dan intelik èch de vastelaovend kós beginne. 

Vastelaovend 

Tradisioneel kump de Raod van Elf op Vastelaoveszóndaag um 12.00 oor beejein. Allerièrs waort 
gekekenao ós eige Wienjeug die met de Kinderoptóch mei leepe. Maar ouk ós eige trio leep met de 



vruikes en kinder mei in de Kinderoptóch. Daonao same met ós Wienjeug ‘t nièje trio van Jocus 
Toekóms bezóch en gefilliciteerd. 

Umdet Huize Maagdenberg zóndaag en maondaag de deure geslaote hilt, woorte dees 
vastelaovesdaag in de stad beej ós twieëde residensie D’n Dorstigen Haen gevierd. 

Vastelaovesdinsdaag wuurt gewuuënlik gestart met ózze eige vastelaovesbrunch. Naodet ’t trio ’t 
buffet geäöpend had, kós idderein eur buúkske róndaete aan ein vastelaovesóntbijt. 

Dinsdaagaovend kwame weej weer allemaol beejein in ós residensie um tradisioneel de vlag te 
strièke. Nao ’t vlagstrièke ging ’t feeste nog daor tot in de vruuëge eurkes. 

Weej kinne weer truuk kiéke op ein good vastelaovessezoen, wao in De Wien zich weer ens van 
ziene beste kant haet laote zeen. 

Wienböl en Wienbölkes, heej veur hertelik dank! 

Sikkertaris, Corina Zanders 

 


